
Euskaltegiko ikasle ohi hori:

    Eskutitz honen bitartez, laguntza eske jotzen dugu zuregana, beste behin ere. Gogoan izango duzu, oraindik ere, ikasle izan zintugun garaian nola ibili behar izaten genuen dirua lortzeko: kantaldiak antolatzen, zozketak egiten, herriko festetan txosnan lanean, dirua biltzeko kanpainak egiten...Bada, zoritxarrez, berdintsu segitzen dugu. Izan ere,  Nafarroako herriak sortutako euskaltegiek inoiz ez dute behar adinako laguntzarik izan Nafarroako Gobernuaren aldetik. Ez Gobernuaren aldetik, eta ezta udal askoren aldetik ere. Hala ere, 32 urte dira Barañaingo euskaltegia euskara ikasi nahi duten helduak euskalduntzen hasi zela, euskararen erabilera handitzeko Bai Euskarari proiektua garatzen, kultur ekitaldiak antolatzen, gure ohiturak bultzatzen, Barañaingo herria euskalduntzen, azken batean.

    Ezin dugu ukatu belar motzean ibiltzen ikasi dugula. Ezin ukatu era guztietako oztopoei aurre egin behar izan diegula orain arte, gure ikasleei eta urte hauetan laguntza eman diguten guztiei esker. Ederki baitakigu herritarren sostengua dela gure ondasunik handiena, gure aberastasunik handiena. Diru gutxi izan dugu, baina herritarrok eman diguzue arnasa Barañain euskalduntzeko lanean ari garenoi. Garbi dago zuen laguntzarik izan ez balu, Sahats euskaltegiak ez zuela 32 urteko ibilbiderik egingo, ez zituela ehunka herritar euskaldunduko. Eskerrik asko, beraz, bide luze, gogor eta eder honetan eman diguzuen babesarengatik.

    Eta hemen gatoz,berriz ere, zure etxera ate-joka. Izan ere, egoerak ez du hobera egin. Badakizu IKAk ez duela Nafarroa Oinez edo Korrika bezalako diru iturririk. Guk beste bide batzuk erabili behar izaten ditugu euskaltegia finantzatzeko, eta oraingo honetan hilero diru apur bat emango duten laguntzaileak lortzea pentsatu dugu. Horretarako, Barañaingo Sahats euskaltegiko ikasle edo irakasle izan zaretenongana jotzea erabaki dugu.

    Gure egoera ekonomikoa zein den ulertzeko zenbait datu ematea ezinbestekoa iruditzen zaigu. 2001ean Nafarroako Gobernuak 647.209€ bideratu zituen Nafarroako herri ekimeneko euskaltegi guztiak diruz laguntzeko. 2008an, berriz, 490.000€ , 2001ean baino 157.290€ gutxiago. 2009an, 400.000€ banatuko ditu, 2008an baino %18,36 gutxiago, 2001ean baino 247.290€ gutxiago, %38,21 gutxiago, alegia. Beraz, urtetik urtera jaisten ari da Gobernua euskaltegiei laguntzeko duen diru-partida. Gainera, diru hori gero eta beranduago jasotzen da. Ez dirudi Euskarabidearen sorrerak mesede handirik egin dienik Nafarroako euskaltegiei, ez horixe!

    Barañaingo Udalak ere ez dugu uste orain arte dirutan eman digun laguntza handituko duenik. 2009ko aurrekontua onartu gabe dagoen honetan, badakigu UPNren proposamenaren arabera 7.900€ gutxiago jasoko dituela Bai Euskarari  proiektuak, esate baterako, ikasleei matrikulak ordaintzeko ematen zaizkien dirulaguntzetan 3.500€ gutxiago izango direla, erdira jaitsiko dituztela, alegia...Guztira, %31,5eko jaitsiera Udalaren Euskara Zerbitzuaren aurrekontuan.

    Horren guztiaren aurrean, ekimen honen bidez euskaltegia indartu nahi dugu, gure herria euskalduntzeko tresna den aldetik. Gure diru baliabideak handitu nahi ditugu, gure jarduerari eusteko, edozein herritarrek ordaintzeko moduko matrikula izaten segitzeko, abian ditugun proiektuak sendotu eta berriak martxan jartzeko, irakasleen lan kondizioak hobetzeko…2007-2008 ikasturtean gure diru sarreren % 42,48 ikasleek ordaindutakoa izan zen, %37,16 Nafarroako Gobernuak emandako dirulaguntza eta %20,36 bestelako bideetatik, alegia, zozketa eta abarretatik lortu genuen. Dena dela, gure jardueraren berri zehatzagoa nahi izanez gero, http://baranain.ikanet.net helbidean duzue 2007-2008 ikasturteko memoria. Memoria horretan azaltzen den moduan, Sahats Fundazioa osatu dugu. Hartara, euskaltegiari emandako diruaren %25 desgrabatu ahal izango duzu errenta aitorpenean.

    Azkenik, eskerrak eman nahi dizkizugu zure arretagatik. Edozein zalantza izanez gero, jo ezazu euskaltegira edo deitu 948188325 telefono zenbakira.  

    Ongi bizi eta   euskaraz ikas eta ari.                 

